
FANLARINING YARATILISHI 
TARIXI

Bakayev Najmiddin
Osiyo Xalqaro Universiteti professori

Annotatsiya: Ushbu maqolada tibbiyot oliy ta’lim muassasalarida talabalarga nafaqat tibbiyot qonuniyatlarini o‘rgatish, 
balki ularni amalda qo‘llash va rivojlantirish jarayonida psixologik-nazariy tushunchalarni shakllantirish muammolari va 
ilmiy asoslari yoritilgan.

Kalit so‘zlar: qonunlardan foydalanish, kasalliklar, gematologiya, anatomiya, fiziologiya.
Abstract: This article examines not only the issues of teaching medical laws to students of higher medical education 
institutions, but also the scientific foundations for developing psychological and theoretical concepts essential for their 
practical application and advancement.

Key words: application of laws, diseases, hematology, anatomy, physiology.
Аннотация: В статье рассматриваются не только вопросы преподавания студентам медицинских вузов законов 
медицины, но и научные основы формирования психологических и теоретических представлений, необходимых 
для их практического применения и развития.

Ключевые слова: применение законов, болезни, гематология, анатомия, физиология.

KIRISH
Zamonaviy tibbiyotning kelib chiqishi va taraqqiyot bosqichlari qadimiy tarixning turli davrlaridagi dunyoqa-

rashlarni o‘z ichiga oladi. Ma’lumki, turli kasalliklar, ularni davolash va oldini olishga doir bilimlar asosi qadimdan 
insonlarning hayotiy tajriba va kuzatuvlariga tayanib shakllangan.

Tibbiyotning xalq tabobatidan mustaqil fan darajasiga ko‘tarilishida qadimgi Misr, Xitoy, Hindiston, Bobil 
tibbiyoti hamda Gippokrat va uning izdoshlari muhim o‘rin tutadi. Gippokrat kasalliklarni aniqlash, bemor hayoti 
va faoliyatiga tashqi muhit ta’sirini o‘rganish, xastalikning kelib chiqish sabablarini aniqlash va davolash jara
yonida bemor organizmining individual xususiyatlarini hisobga olish zarurligini ta’kidlagan.

Galen esa birinchi bo‘lib organizmdagi a’zolar va tizimlarning tuzilishi hamda funksiyalarini, asosan, 
hayvonlar (maymunlar) organizmi asosida tajriba yo‘li bilan o‘rgangan. Uning anatomiya va fiziologiyaga oid 
asarlari XVI–asrgacha tibbiyot fanining nazariy asoslari sifatida xizmat qilgan.

MAVZUGA OID DABIYOTLAR SHARHI
Zamonaviy pedagogik yondashuvlarda masofaviy ta’lim vositalari orqali ta’limiy axborot almashinuvi yangi 

bosqichga ko‘tarilmoqda. Bu borada Baqaev N.B. masofaviy ta’lim imkoniyatlarini o‘rganib, bilim almashinuvi 
tezligi va sifati talabalarning o‘zlashtirish darajasiga bevosita ta’sir ko‘rsatishini ta’kidlaydi. Uning yondashuvi 
ta’lim jarayonini interaktivlashtirishga asos bo‘lmoqda.

Chet tillarni o‘rgatish metodologiyasi borasidagi izlanishlar, xususan, Baqaev tomonidan taklif etilgan uslubiy 
asoslar, o‘quvchilar til kompetensiyasini bosqichma-bosqich shakllantirish modeliga asoslanadi. Ayniqsa, xorijiy 
tillarni o‘qitishdagi fundamental yondashuvlar bo‘yicha Baqaev va Raxmonovning hamkorlikdagi ishlari muhim 
ahamiyatga ega.

Polilingval guruhlarda tibbiy terminologiyani o‘rgatish bo‘yicha olib borilgan tadqiqotlarda, terminlar 
zamiridagi madaniy va lingvistik omillarni hisobga olish zarurligi ko‘rsatilgan. Bu borada Baqaevning ishlari 
o‘qitishdagi farqlanishlarni bartaraf etish mexanizmlarini yoritadi.



AKTABGACHA VA
AKTAB TA’LIMI

109

M
A

K
TA

BG
AC

H
A

PR
E-
SC
H
O
O
L

Д
О
Ш
К
ОЛ

ЬН
О
Е

2025-yil, iyul, №7-son

Tibbiy ta’limda lotin tilining o‘rni haqida Baqaev, Sharipov va Toshov tomonidan olib borilgan tadqiqotlarda, 
lotin tili nafaqat tibbiyot tilining asosi sifatida, balki mantiqiy fikrlashni rivojlantiruvchi vosita sifatida baholanadi. 
Bu g‘oya ayniqsa yosh avlodni intellektual-ma’naviy rivojlantirishga xizmat qiluvchi pedagogik yondashuvlarda 
qo‘llanilmoqda.

Shuningdek, tibbiyot OTMlarida tushunchalarni shakllantirish metodikasi, terminlar va til birliklarining 
mazmunli o‘zlashtirilishini ta’minlashda innovatsion yondashuvlar asosida boyitilgan. Ushbu yondashuvlar 
o‘qitish sifatini oshirishda muhim omil bo‘lib xizmat qilmoqda.

TADQIQOT METODOLOGIYASI
Ushbu ilmiy tadqiqotda ma’lumotlarni yig‘ish va tahlil qilishda zamonaviy ilmiy usullarga tayanildi. Asosiy 

ma’lumotlar sifatida tibbiyot fanlari rivoji, ayniqsa Sharq va G‘arbdagi tarixiy taraqqiyot bosqichlariga oid ilmiy 
manbalar, elektron bazalar va ilg‘or tadqiqotlar tanlab olindi. Tanlangan adabiyotlar ishonchli ilmiy nashrlar va 
indekslangan jurnallardan olingan bo‘lib, ularning mazmuni mavzu doirasidagi nazariy asoslarni aniqlashga 
xizmat qildi. Shuningdek, kontent tahlili orqali tarixiy faktlar, olimlar fikrlari va metodologik yondashuvlar qiyosiy 
o‘rganildi. Tahlil qilishda deduktiv va induktiv tahlil usullaridan foydalanildi: bir tomondan, umumiy nazariyalar 
asosida maxsus xulosalar chiqarildi, ikkinchi tomondan, konkret faktlar asosida umumlashmalar qilindi. Matn 
tahlilida matbuot manbalari, ilmiy maqolalar va ilmiy-tarixiy asarlardagi tibbiy g‘oyalar tematik tasnif asosida 
ajratilib, ularning ta’sir omillari aniqlashtirildi. Shuningdek, sifatli (qualitative) tahlil usuli asosida muayyan g‘oya
larning tibbiyot fanlari shakllanishiga ta’siri tahlil qilindi.

TAHLIL VA NATIJALAR 
G‘arbda Uyg‘onish davrida tibbiyot yangidan ravnaq topdi. XVI–asrda ko‘pgina fanlar, ayniqsa, tibbiyot, 

fizika va kimyoning rivojlanishi kasalliklarni davolash, sababini bilishda bu fanlarning qonunlaridan foydalanish 
imkonini berdi. Xirurgiyada, ayniqsa, jarohatlarni davolashda yangi usullar joriy qilindi. Anatomiyaning asoschisi 
A. Vezaliy murdani yorib tekshirish bilan odam organizmining tuzilishi va organlar faoliyatini ilmiy jihatdan aniq 
asoslab berdi. Ingliz shifokori V. Garvey qon aylanish sistemasi haqida asar yaratib, tibbiyotda yangi bo‘lim – 
fiziologiyaga poydevor qo‘ydi. Fizikaning taraqqiyoti natijasida bu davrda mikroskop kashf etildi va undan tibbi-
yotda foydalanila boshlandi. Gollandiyalik olim Antoni Levenguk tomonidan mikroskopiyaning rivojlantirilishi 
mikrobiologiya sohasining shakllanishiga sabab bo‘ldi.

XVII–XVIII asrlarda sanoatning rivojlanishi natijasida kasb kasalliklari haqidagi soha vujudga keldi. Bunday 
kasalliklar sababini dastlab rossiyalik olimlar o‘rganib, tibbiyotga yangi – kasb kasalliklari hamda mehnat gigi-
yenasi bo‘limlarini kiritdilar. Keyinchalik tabiiy fanlar va texnika sohasidagi tadqiqotlar doirasi yanada kengaydi. 
Tabiiy fanlarning yutuqlari tibbiyot taraqqiyotiga ijobiy ta’sir ko‘rsatdi, bemorni obyektiv tekshirish usullari (palpat-
siya, perkussiya va boshqalar) va laboratoriya, diagnostika asoslari ishlab chiqildi. Klinik tekshiruv natijalarini, 
murdani yorib tekshirishda olingan ma’lumotlar bilan taqqoslash usuli (A. I. Polunin, N. I. Pirogov va nemis 
olimi R. Virxov va boshqalar) kasallik belgilari organ va to‘qima hamda hujayralarning tuzilishidagi o‘zgarish-
larga bog‘liq ekanligini isbotlashga imkon berdi, bu tadqiqotlar natijasida keyinchalik tibbiyotning yana bir yangi 
bo‘limi – patologik anatomiya va gistologiya sohalari vujudga keldi.

Energiyaning saqlanish va o‘zgarish qonunlari kashf etilishi, organik moddalarning tuzilishi, o‘zgarish va 
almashinuv yo‘llarini o‘rgana borish biologiya va tibbiyotning taraqqiyotida muhim bosqich bo‘ldi, fiziologik 
hodisalarni tushuntirib bergan ilmiy yo‘nalish o‘sha qonunlarga asoslandi.

XIX asrning ikkinchi yarmida mikrobiologiya sohasida bir qancha yangiliklar yaratildi. Epidemik kasal-
liklardan vabo, o‘lat qo‘zg‘atuvchilari va kasallik epidemiologiyasi o‘rganildi, chechak mikrobi aniqlandi va 
unga qarshi vaksina tayyorlandi (E. Jenner). Mahoratli shifokorlar yordamida butun dunyoda chechakka qarshi 
emlash rasm bo‘ldi. Yuqumli kasalliklar sababi turli mikroblar ekanligini L. Paster asoslab berdi va bu kashfiyot 
asosida kishilarni kuydirgi, quturish kabi yuqumli kasalliklarga qarshi emlab, ularning oldini olish usullarini ishlab 
chiqish imkoniyati tug‘ildi. Shu davrda Yevropada bezgak, toshmali terlama (toshmali tif), qaytalama terlama 
va boshqa yuqumli kasalliklarni qo‘zg‘atuvchi mikroblar topildi. I. I. Mechnikov immunitet haqidagi ta’limotni 
yaratdi. Mikrobiologik kashfiyotlar asosida gigiyena fani shakllandi va yuksala bordi. O‘sha davrda Rossiya va 
boshqa davlatlarda tashqi muhitning – havo, suv va tuproqning inson organizmiga, shuningdek, ijtimoiy omillar 
– mehnat, turmush tarzi va ovqatlanish sharoitlarining ishchilar sog‘lig‘iga ta’sirini o‘rganish tufayli ijtimoiy gigi-
yena muammosi ilmiy asoslab berildi.

XIX asrning so‘nggi choragida shakllangan biokimyo fani sog‘lom organizmda va patologik holatlarda 
moddalar almashinuvini o‘rganish, uning o‘zgarishini tekshirish natijasida kasalliklarni aniqlash bilan fiziologiya 
va patofiziologiyaning ancha ilgarilab ketishini ta’minladi va tibbiyotga yangi, yuqori informativ va bajarilishi 
osonroq laboratoriya usullarini kiritdi. Orqa miya nervlaridagi sezuvchi va harakatlantiruvchi tolalar o‘rganildi, 

bezlarning tuzilishi va funksiyalari o‘rganildi. Rus olimlari S. P. Botkin, I. M. Sechenov, I. P. Pavlov tadqiqotlari 
tufayli markaziy nerv sistemasi va butun organizmning faoliyat qonunlari materialistik nuqtai nazardan ta’riflab 
berildi. Umuman, bu davrda eksperimental tibbiyot tobora rivojlanib bordi, shuningdek, fransuz olimi K. Bernar 
va rus patofiziologi V. V. Pashutinning bu borada olib borgan ilmiy tadqiqotlari umumiy patologiyani, keyinchalik 
A. A. Bogomolets va S. S. Xalatov asoslagan patologik fiziologiya fan sifatida shakllanishida muhim ahamiyat 
kasb etdi. Anatomiya va topografik anatomiyalarni chuqur o‘rganilishi esa xirurgiyada operatsiyalarning muvaf-
faqiyatini ta’minladi.

XX asrda tibbiyotda misli ko‘rilmagan yutuqlarga erishildi. Nemis olimi V. K. Rentgen X–nurlarni kashf 
etdi va tibbiyotda rentgenologiyaga asos soldi. Tabiiy radioaktivlikning kashf etilishi, yadro fizikasi sohasidagi 
tadqiqotlar ionlovchi nurlarning tirik organizmga ta’sirini o‘rganuvchi radiobiologiya faniga asos solindi. Bu 
sohadagi keyingi izlanishlar davolash va diagnostika maqsadida radioaktiv izotoplardan, nishonlangan atom-
lardan foydalanish imkonini berdi. Tibbiyot texnikasi ham tez rivojlandi. Tibbiyotga elektronika yutuqlarining 
tadbiq etilishi natijasida organizmdagi turli organ va sistemalar faoliyatini aniq belgilab beradigan usullar, sun’iy 
yurak, sun’iy buyrak va hokazo ixtiro qilindi. Elektron mikroskop endilikda hujayradagi eng murakkab va nozik 
o‘zgarishlarni, mayda mikroblarni aniqlashda zarur qurol bo‘lib qoldi.

Tibbiyot kibernetikasi yordamida zamonaviy, ixcham va qulay protezlar yaratildi, shuningdek, operatsiya 
vaqtida bemorning nafas olishi va arterial bosimini me’yorida saqlab turadigan turli avtomatik sistemalar ishlab 
chiqildi. Texnika taraqqiyoti, o‘z navbatida, tibbiyotga yangi sohalar (aviatsiya tibbiyoti, kosmik tibbiyot)ni kiritdi. 
Irsiyat va organizmning o‘zgaruvchanlik qonuniyatini o‘rganadigan genetika fani tibbiyotning rivojiga katta ta’sir 
ko‘rsatdi. Irsiy kasalliklarni o‘rganish tibbiyot genetikasi fanining paydo bo‘lishiga olib keldi. Immunologiyaning 
rivojlanishi immunologik o‘zgarishlar oqibatida kelib chiqadigan kasalliklarni o‘rganadigan immunopatologiyaga 
asos bo‘ldi. XX asr boshlarida K. Landshteynerning izogemagglyutinatsiya qonuni, Ya. Yanskiy tomonidan 
odam qoni tarkibi jihatidan to‘rt guruhga bo‘linishi kashf etilishi tibbiyot amaliyotida qon quyishdan keng foyda-
lanishga imkon berdi. Bu davrda tibbiyotga Pirkening sil kasalligini aniqlaydigan allergik reaksiyasi (Pirke reak-
siyasi) va “allergiya” termini kirib keldi.

XX asrning o‘rtalarida mikroorganizmlarga qarshi kurashning kuchli vositalaridan bo‘lgan antibiotiklar ixtiro 
qilindi va amalda qo‘llanila boshlandi. Vitaminlar haqidagi ta’limot ham rivoj topdi. Ichki sekretsiya bezlarining 
tuzilishi va funksiyasini o‘rganish tufayli endokrinologiya mustaqil fanga aylandi. U rivojlanib, gormonoterapiya 
va gormonal regulyatsiya masalalarini ham o‘rganishga kirishildi. Kimyoterapiya, gormonoterapiya va markaziy 
nerv sistemasiga ta’sir etadigan preparatlarning qo‘llanilishi, shuningdek, turli sintetik preparatlarni olish metod-
larining kengayishi klinik tibbiyotni tubdan o‘zgartirdi. Bu davrda yangi tibbiy jihozlar, jumladan, elektron appa-
ratlar yordamida yurak faoliyatini klinik va eksperimental tekshirishlar amaliyotda keng qo‘llanilishi natijasida 
kardiologiya sohasi ichki kasalliklar klinikasidan mustaqil fan sifatida ajralib chiqdi. Miokard infarkti, qon ivishi, 
ateroskleroz va boshqa klinikasi ta’riflab berildi. Endilikda kardiologiya muammolarini terapevtlargina emas, 
balki xirurglar, fiziologlar, biokimyogarlar va boshqalar ham o‘rganmoqdalar.

Yuraktomir kasalliklaridan yurakning ishemik kasalligi (qarang: infarkt), ateroskleroz, gipertoniya kasalligi 
va boshqalarning oldini olish alohida ahamiyat kasb etmoqda. Asabbuzarlik, tamaki chekish, jismoniy mehnat 
bilan kam shug‘ullanish, me’yoridan ko‘p ovqat yeyish, spirtli ichimliklarga ruju qilish, giyohvandlik kabi illatlar 
bunday kasalliklarning ko‘payishiga sabab bo‘lmoqda. Lekin bu kasalliklarni o‘z vaqtida aniqlash va davolashda 
zamonaviy tibbiyot anchagina muvaffaqiyatlarga erishdi.

Xavfli o‘smalarning paydo bo‘lish sabablarini aniqlash va davolash tibbiyotning eng dolzarb masalasidir. 
Kimyoviy kanserogen moddalar va nurlanishning ta’sirini kamaytirish, o‘smalar paydo qiladigan viruslarni topish 
va organizmning himoya mexanizmlarini o‘rganish muhim masalalardandir. Bu borada O‘zbekiston Onkologiya 
markazi ham faol ish olib bormoqda.

Zamonaviy tibbiyotning dolzarb masalalaridan yana biri asab va ruhiy o‘zgarishlarni o‘rganishdir, chunki bir 
qator mamlakatlarda bunga sog‘liqni saqlashning birinchi masalasi deb qarashmoqda.

Tashqi muhitni muhofaza qilish va sog‘lomlashtirish juda muhim ijtimoiy va siyosiy ahamiyatga ega. Suv, 
havo, tuproqning ifloslanishi va biosferada ekologik muvozanatning buzilishi kishilar sog‘lig‘iga salbiy ta’sir 
ko‘rsatmoqda. Ichimlik suvi va tuproqning sanoat chiqindilari bilan ifloslanishining oldini olish o‘ta dolzarb 
masaladir. Tashqi muhitni sog‘lomlashtirish, tabiatni muhofaza qilish uchun kurash xalqaro ahamiyatga molik 
bo‘lib qoldi. Bu sohada keyingi yillarda respublikada shifokorlar, ayniqsa gigiyenist olimlar va maxsus ilmiy-tad-
qiqot institutlari jamoalari ko‘pgina arzigulik ishlar qilishdi. Hozirgi zamon tibbiyoti oldida turgan eng muhim 
masalalardan yana biri vrach bilan bemor o‘rtasidagi munosabatlarning (qarang: tibbiyot deontologiyasi) 
samaradorligiga erishishdir. Organ va to‘qimalarni ko‘chirib o‘tkazishdagi donorlik, to‘qimalar mos kelmasligini 
bartaraf qilish va ushbu muammoga bog‘liq bir qancha masalalar, masalan, o‘zak hujayralardan davolash 
maqsadida foydalanish tibbiyotda muhim o‘rin tutmoqda.

XULOSA VA TAKLIFLAR
Sharq va G‘arbda tibbiyot fanlarining shakllanishi insoniyat tafakkurining muhim yutuqlaridan biri bo‘lib, 

ular zamonaviy tibbiyot asoslarini yaratgan. Gippokrat, Galen, Ibn Sino kabi allomalar ilm-fan va amaliyot 
uyg‘unligiga asoslangan yondashuvlari bilan bugungi tibbiyot rivojiga zamin hozirlagan. Tadqiqot natijalari shuni 
ko‘rsatadiki, har ikki sivilizatsiya tibbiy bilimlar boyligiga muhim hissa qo‘shgan.

Taklif tariqasida, bugungi kunda tibbiyot tarixining Sharq va G‘arb tajribalari integratsiyasiga asoslangan 
holda o‘rganilishi zarur. Tibbiyot oliygohlarida tarixiy tibbiy manbalarni o‘rgatish tizimini kuchaytirish, qadimgi 
ilmiy merosni zamonaviy tibbiy ta’limga integratsiya qilish dolzarb hisoblanadi. Shu bilan birga, xalq tabobati va 
an’anaviy yondashuvlarni ilmiy asosda qayta tahlil qilish va amaliyotga joriy etish ham muhim yo‘nalish bo‘lib 
qoladi.

